
Les quatre vents.


CE que les Poëtes ont feint d’Eole, qu’ils ont
nommé Roy des Vents, diſant qu’il les laſchoit
quand il luy plaiſoit de leurs obſcures cauernes,
eſt entierement fondé ſur la vray-ſemblance.
Hiſt. lit. 6.
Car en effet Diodore Sicilien rapporte,
qu’Eole fut vn grand roy qui regna dans les Iſles appellées
de ſon nom Eoliennes, qui ſont ſur la mer de Sicile. Et dautant
que ce Prince tres-bon & tres-iuſte, apprit aux mariniers l’vſage
des voiles, & qu’il connoiſſoit la nature des Vents par vne
ſoigneuſe obſeruation qu’il en auoit faite, il en fut appellé Roy,
& donna lieu au fabuleux recit que l’on en fit depuis.

